BÒRD NA GÀIDHLIG

BRATH NAIDHEACHD

Coimhearsnachdan air feadh Alba a’ cur eòlas air Gàidhlig
19 Dàmhair 2005
Cleachd sa bhad

Chaidh sgeama Taic Iomairt Ghàidhlig fhoillseachadh le Bòrd na Gàidhlig an-diugh a bhios a’ toirt cuideachadh do bhuidhnean choimhearsnachd a tha a’ brosnachadh Gàidhlig san sgìre aca fhèin.

Gheibh buidhnean suas ri deich mìle not a dh’ionnsaigh pròiseactan a tha a’ misneachadh dhaoine gus Gàidhlig a bhruidhinn sa choimhearsnachd no a tha a’ togail ìomhaigh a’ chànain is a’ chultair.  
Shoirbhich gu mòr leis an sgeama an-uiridh is fhuair barrachd na ceithir fichead pròiseactan air feadh Alba cuideachadh tron Taic Iomairt Ghàidhlig.  Am measg nam pròiseactan a fhuair taic bha Club Gàidhlig aig Sgoil St Mary’s ann an Dùn Èideann; prògram dràma is spòrs do dheugairean ann an sgìre Inbhir Nis; agus misneachadh na Gàidhlig aig an Fhèis Cheilteach ann an Leòdhas.  
Tha an sgeama air ùrachadh am-bliadhna is gun tèid taic a chumail do phròiseactan a tha ag amas agus a’ cur ri Gàidhealtachd 2007 – am bliadhna a chomharraicheas Alba cultar na Gàidhealtachd. 

Thuirt Ceannard Bòrd na Gàidhlig, Ailean Caimbeul: 

“Bha e na fìor adhbhar toileachas gun d’ fhuair sinn uibhir de thagraidhean mu choinneamh an sgeama Taic Iomairt Ghàidhlig sa chiad bhliadhna agus gun robh uibhir de mhisneachd is ùidh ga shealltainn sa Ghàidhlig ann an coimhearsnachdan air feadh Alba.  
“Leis gu bheil Gàidhlig san dachaigh agus sa choimhearsnachd aig cridhe feallsanachd leasachaidh a' Bhùird tha sinn airson togail air na thachair an-uiridh.  Tha sinn airson daoine a bhrosnachadh gus smaoineachadh air pròiseact a bhiodh freagarrach is buannachdail dhan choimhearsnachd aca fhèin agus a thogadh inbhe agus aithne dhan Ghàidhlig.

“Tha sinn gu sònraichte toilichte a bhith ag obair còmhla ris an sgioba aig Gàidhealtachd 2007 gus Gàidhlig a chur aig cridhe thachartasan airson 2007, agus ann a bhith brosnachadh dhaoine dhan Ghàidhlig tron iomairt Cuir eòlas air Gàidhlig.”
Thuirt Fiona Hampton, Stiùiriche Phròiseict Gàidhealtachd 2007:
“Tha Gàidhlig mar phàirt fìor chudromach den phròiseact Gàidhealtachd 2007 agus tha sinn uabhasach toilichte a bhith ag obair còmhla ri Bòrd na Gàidhlig gus 2007 a chur air adhart mar bhliadhna airson eòlas a chur air Gàidhlig.  Bidh tachartasan agus pròiseactan Gàidhlig a’ gabhail àite tron bhliadhna, a’ brosnachadh dhaoine gus tuilleadh eòlas a chur air a’ chànan ‘s a’ chultar.”
‘S e 12 Dùbhlachd 2005 an latha mu dheireadh airson iarrtasan a chur a-staigh dhan sgeama Taic Iomairt Ghàidhlig.  
Crìoch
Notaichean do luchd-deasachaidh
1. Chaidh Taic Iomairt Ghàidhlig a chur air chois airson cuideachadh a thoirt do phròiseactan leasachaidh ùir a bh’ air an dealbh le buidhnean coimhearsnachd gus Gàidhlig a bhrosnachadh sna sgìre aca fhèin. 
2. Tha am maoineachadh air a roinn a rèir Plana Gnìomh 2005-07 aig Bòrd na Gàidhlig, a chaidh fhoillseachadh san t-Samhain 2004.  Tha am Plana Gnìomh a’ stiùireadh prìomhachasan maoineachaidh is leasachaidh a’ Bhùird suas gu Giblean 2007, nuair a thèid Plana Nàiseanta na Gàidhlig fhoillseachadh.
3. ‘S e co-obrachadh eadar Bòrd na Gàidhlig agus Gàidhealtachd 2007 a th’ anns an iomairt Cuir eòlas air Gàidhlig a chuireas gu mòr ri ìomhaigh cànan is cultar na Gàidhlig àrdachadh sa bhliadhna 2007.
4. ‘S e buidheann phoblach neo-roinneil (NDPB), a chaidh a stèidheachadh ann an 2003 le Riaghaltas na h-Alba, a tha ann am Bòrd na Gàidhlig.  Bheir Achd na Gàidhlig (Alba) 2005 cumhachdan reachdail dhan Bhòrd.   Bidh e an urra ris a’ Bhòrd Plana Nàiseanta na Gàidhlig a dhealbhadh is a stiùireadh agus co-obrachadh ri buidhnean poblach air feadh Alba gus poileasaidhean Gàidhlig a chruthachadh.  www.bord-na-gaidhlig.org.uk
5. Gàidhealtachd 2007 - a’ bhliadhna a chomharraicheas Alba cultar na Gàidhealtachd.  Tuilleadh fiosrachaidh bho www.highland2007.com no 
01463 702007.

